
DIRU-LAGUNTZEN INGURUKO MOZIOA

Olaia Duarte Lopez EH BILDU udal taldeko zinegotziak, Udalbatzaren Organo Araudiko
98. artikulua oinarri, mozio hau aurkezten du Udalbatzan azter dadin. Mozioa 2016ko
maiatzeko 16an Pertsonen Zerbitzuentzako Batzordean aztertutako interpelazioaren
ondorioa da.

JUSTIFIKAZIOA

Azken hilabeteetan, Gizarteratzeko eta Diru Sarrerak Bermatzeko babes sisteman hainbat
aldaketa eman dira eta bertan eragina duten lege berriak onartu dira.

Alde batetik, Gizarte Larrialdietarako Laguntzen (GLL-AES) 4/2011 dekretua
aldatzeko proiektua adostu da Eusko Jaurlaritzan. Azken urteetan GLLen demanda %57
igo da eta, esate baterako, 2015an 4.958 lagun izan dira laguntza honen onuradunak
Donostian.

4/2011 Dekretua indarrean jarri zenez geroztik, gizartearen egoera sozio-ekonomikoa
aldatu egin da, eta udalek gero eta diru gehiago jarri behar izan dute beraien
aurrekontuetatik, Eusko Jaurlaritzatik egindako transferentziak motz gelditzen direlako
benetako demandari erantzuteko. Bestalde, pobrezia-energetikoaren kontzeptua gero eta
presenteago dago zailtasun ekonomikoak dituzten familien artean; datuen arabera, EAEko
biztanleriaren %12an du eragina. Hain zuzen ere, horrelako errealitate berriak atxikitzeko
helburuarekin proposatu da dekretuaren aldaketa:

* Pobrezia-energetikoa gastu bezala kontuan izateko.

* Pertsonak laneratzea bultzatzeko baldintza berriak aurreikusteko: enplegurako
pizgarriak indartze aldera, eskatzailearen edo haren bizikidetza-unitateko beste kide
batzuen norberaren konturako edo besteren konturako diru-sarreren portzentaje
jakin batzuk ez dira zenbatuko baliabide erabilgarri modura.

* Aurretiaz egindako zorpetze-gastuak ordaintzeko GLLen erabilera ahalbidetzeko.

Apirilean argitaratu den 2/2006 Udal Legeak ere berrikuntza batzuk ezartzen ditu udalek
diru laguntzeekiko dituzten eskumenetan eta dotazio-ekonomikoetan, GLLen kudeaketan
eragina izango dutenak.

Diru-sarrerak Bermatzeko Errentari (RGI) dagokionez, maiatzean, Eusko Jaurlaritzak
adierazi zuen prestazioaren erreforma bat aurreikusten ari dela eta komisio tekniko bat
eratu duela gaia aztertzeko; batez ere, pentsionisten (gutxi-gora-behera 15.000 kasu) eta
bazterkeria egoera larrian dauden kolektiboen expedienteen kudeaketa oinarrizko gizarte-
zerbitzuetara bueltatu dadin, kasu horiek Lanbidetik ateraz.

Bestetik, kontuan izan beharra dago Etxebizitza Legea ere onartu dela (3/2015,
ekainaren 18koa) eta, etxebizitza legez okupatzeko eskubide subjektiboa aitortzen duenez,
laguntza ekonomiko batzuk ezartzeko bidea ere zabaltzen duela (dekretu-proiektu hau
tramitean dago). Hori dela-eta, Etxebizitza Legetik datorren dekretu-proiektu horrekin bat
eginik, GLLen eta Etxebizitzetarako Laguntza Ekonomikoaren arteko bateragarritasuna ere
arautzeke dago.

Hilabete honetan, Gipuzkoako Foru Aldundiak, AGI diru-laguntza kendu eta gero, Elkar-
ekin izeneko plana aurkeztu du. Plan honetan prestacion vinculada a los procesos indivi-
duales de inclusion izeneko diru-laguntzaren sorrera jasotzen da 2017rako, nahiz eta orain-
dik ez dakigun zenbateko diru-kopurua izango duen eta zeintzuk izango diren onuradunek
bete beharreko baldintzak.

2016ko urtarrilaren 18an, Udal Gobernuak 2016. urterako lan partekatuaren plana ba-
besteko laguntzen oinarri bereziak eta aurrekontua onartu zituen. Laguntza hauek lan par-
tekatuaren plan bat sinatzeagatik pertsona eskatzaileari sortzen zaizkion gastuei aurre egi-
teko udal diru-laguntzak dira. Laguntza hauek gizarte-bazterkeria kasu korapilatsuei edota
pertsona hauskorrei arreta emateko oinarrizko tresnak dira, 2015ean 800.000 euro bideratu
ziren eta 2016an 400.000 aurreikusi dira aurrekontuan.

Gizarte-ekintzako zinegotzi ordezkariak urtarrialean adierazi zuen 2016an ez zuela aurrei-
kusten aldaketarik Diru Sarrerak Bermatzeko Errentan (RGI) eta Gizarte Larrialdietarako
Laguntzetan (AES) eta, ondorioz, ez zuen beharrezkoa ikusi udal diru-laguntzen oinarrie-
tan aldaketak egitea.

Kontrol Mozio honetan jasotzen diren datuak kontuan izanda, argi dago 2017ra begira al-
daketa ugari egongo direla diru-laguntza sisteman eta laguntza hoien kudeaketan.

Azaldutako egoera kontuan hartuta, behean sinatzen duen zinegotziak honako MOZIO
hau aurkezten du:

1. Udalbatzak eskatzen dio Udal Gobernuari komisio tekniko bat eratu dezala, aurten
diru-laguntza eta babes sisteman egin diren eta egingo diren aldaketak aztertu eta
horren ondoriak neurtzeko.

2. Udalbatzak eskatzen dio Udal Gobernuari 2017ra begira, Lan Partekatuaren Plana
Babesteko Laguntzen oinarriak eguneratu ditzan.

Donostian, 2016ko ekainaren 24an

Olaia Duarte Lopez
EH Bildu udal taldeko zinegotzia

